Հ Ի Մ Ն Ա Վ Ո Ր ՈՒ Մ
«Հայաստանի Հանրապետության կառավարության 2002 թվականի հոկտեմբերի 31-ի N 1904-Ն որոշման մեջ փոփոխություններ կատարելու մասին» ՀՀ կառավարության որոշման նախագծի վերաբերյալ

	Գնումների մասին Հայաստանի Հանրապետության օրենսդրությամբ նախատեսված՝ «Գնումների աջակցման կենտրոն» ՊՈԱԿ-ին (այսուհետ՝ նաև Կենտրոն) փոխանցվող վճարներից, ինչպես նաև վերջինիս ձեռնարկատիրական գործունեությունից ստացված միջոցների տնօրինման արդյունավետության բարձրացման և Կենտրոնի առջև ծառացած առաջնահերթ խնդիրները կարգավորելու նպատակով  «Գնումների աջակցման կենտրոն» ՊՈԱԿ-ը առաջարկում է Կենտրոնի ֆինանսական գործունեությունը կարգավորող իրավական փաստաթղթում կատարել փոփոխություններ, ինչի կապակցությամբ ներկայացնում ենք հետևյալ հիմնավորումները.
	ՀՀ կառավարության 31.10.2002թ. N 1904-Ն որոշմամբ հաստատված «Գնումների աջակցման կենտրոն» պետական ոչ առևտրային կազմակերպության կանոնադրության (այսուհետ՝ Կանոնադրություն) 11-րդ կետի համաձայն՝  Կենտրոնը, վճարովի հիմունքներով իրականացնում է ձեռնարկատիրական գործունեության հետևյալ տեսակները`
1) գնումների բնագավառում մասնագիտական ուսուցում ու շարունակական վերապատրաստում.
2) գնումների բնագավառում մասնագիտական՝ ներառյալ իրավական խորհրդատվություն.
3) հրավերների, ներառյալ գնման առարկաների բնութագրերի և մասնակիցներին ներկայացվող որակավորման պահանջների, ինչպես նաև գնման հայտերի և դրանց գնահատման գործընթացի` գնումների մասին Հայսատանի Հանրապետության օրենսդրությամբ նախատեսված պահանջներին համապատասխանության մասնագիտական փորձաքննություն.
4) գնումների ընթացակարգերի կազմակերպում:
	Կանոնադրության 27-րդ կետի համաձայն՝ Կենտրոնի եկամուտների աղբյուրներն են` 
1) «Գնումների մասին» Հայաստանի Հանրապետության օրենքի 16-րդ հոդվածի 2-րդ մասի համաձայն կնքված պայմանագրով նախատեսված լիազորությունների կատարման համար Հայաստանի Հանրապետության պետական բյուջեի միջոցների հաշվին տրամադրվող վճարը.
2) գնումների մասին Հայաստանի Հանրապետության օրենսդրությամբ նախատեսված` կենտրոնին փոխանցվող վճարները.
3) ձեռնարկատիրական գործունեությունից ստացվող միջոցները.
4) Հայաստանի Հանրապետության օրենսդրությանը չհակասող այլ աղբյուրներ։
 Կանոնադրության 28-րդ կետի համաձայն՝ Կենտրոնի` նույն Կանոնադրության 27-րդ կետի 2-րդ, 3-րդ և 4-րդ ենթակետերով նախատեսված աղբյուրներից ստացված միջոցները (ոչ բյուջետային միջոցներ) հանդիսանում են Կենտրոնի սեփական միջոցները:
	Կանոնադրության 31-րդ կետի համաձայն՝ նույն Կանոնադրությամբ նախատեսված ոչ բյուջետային միջոցների`
1) համապատասխան մասն ուղղվում է «Գնումների մասին» Հայաստանի Հանրապետության օրենքի 47-րդ հոդվածի 4-րդ մասով նախատեսված հանձնաժողովի անդամների և տվյալ բողոքի քննության շրջանակում ներգրավվող փորձագետների (մասնագետների) վարձատրությանը, եթե վերջիններս վարձատրվում են,
2) և սույն կետի 1-ին ենթակետով նախատեսված միջոցների տարբերությունն ուղղվում է`      
ա. էլեկտրոնային գնումների համակարգի սպասարկմանը և զարգացմանը` 50 տոկոսի չափով,
բ. կենտրոնի աշխատողների ֆինանսական խրախուսմանը` 30 տոկոսի չափով,
գ. կենտրոնի աշխատողների վերապատրաստմանը` 10 տոկոսի չափով,
դ. կենտրոնի կարողությունների զարգացմանը` 10 տոկոսի չափով:
	Կանոնադրության 31.1-րդ կետի համաձայն՝ նույն կանոնադրության 31-րդ կետի 2-րդ ենթակետով նախատեսված միջոցները ցանկացած 180-օրյա ժամանակահատվածում ծախսման անհրաժեշտության բացակայության դեպքում կենտրոնի պետի հրամանով կարող են ուղղվել նույն ենթակետով նախատեսված այլ ուղղությունների:
	Հայտնում ենք, որ Կենտրոնի կողմից իրականացվող ձեռնարկատիրական գործունեությունից (օրինակ, մասնագիտական խորհրդատվության կամ վերապատրաստման ծառայություններից) ստացված միջոցների, ինչպես նաև գնումների մասին Հայաստանի Հանրապետության օրենսդրությամբ նախատեսված` Կենտրոնին փոխանցվող վճարների ստացման ժամկետները հիմնականում ենթակա չեն կանխատեսման: 
	Հաշվի առնելով վերոգրյալը, ինչպես նաև նշված միջոցների փոքր ծավալները, գտնում ենք, որ Կանոնադրության 31-րդ և 31.1-ին կետերով սահմանված պայմաններով նշված միջոցների տնօրինումը ոչ միշտ է նպատակահարմար և սահմանափակում է Կենտրոնի առջև ծառացած՝ անհետաձգելի լուծում պահանջող խնդիրների կարգավորման հնարավորությունները: Ուստի, Կենտրոնի կողմից իրականացվող գործառույթների որակի, ինչպես նաև Կենտրոնի նյութատեխնիկական բազայի բարելավմանն ուղղված աշխատանքների արդյունավետության բարձրացման նպատակով  Կենտրոնը հանդես է գալիս ՀՀ կառավարության 31.10.2002թ. N 1904-Ն որոշմամբ հաստատված «Գնումների աջակցման կենտրոն» պետական ոչ առևտրային կազմակերպության կանոնադրության մեջ փոփոխություններ կատարելու նախաձեռնությամբ: 
	Մասնավորապես, առաջարկված փոփոխություններն ուղղված են Կանոնադրության 31-րդ կետով նախատեսված ոչ բյուջետային միջոցների՝ ըստ ծախսային ուղղությունների տոկոսային բաշխվածության, ինչպես նաև նույն Կանոնադրության 31.1-ին կետով նշված միջոցների ծախսման անհրաժեշտության բացակայության դեպքում այլ ուղղությունների ուղղվելու համար նախատեսված՝ 180-օրյա ժամանակահատվածի պահպանման պայմանի վերանայմանը:

